
Fermín Bouza-Brey naceu en Ponteareas en 1901, pero pasou a infancia e mocidade en Vilagarcía de Arousa, de onde era seu pai, comerciante, escritor e director de revistas locais como El Faro de las Rías ou El Pueblo, e afeccionado á numismática e á arqueoloxía, o que seguramente explica a dedicación do seu fillo Fermín nestes eidos. No soneto “Diante do mar de Cambados”, do poemario Seitura, editado en Braga en 1955 con ortografía portuguesizante, rememoraría a súa feliz e sinxela infancia á beira da ría da Arousa, onde desexaría descansar nun sartego nun esquivo cón:

        O canistrel de méstos lumiares

que na serã calada se derrama,

todo luz, todo ouro, todo flama,

enveja e sol-pores e de mares,

prelúdio é dos pálidos luares

com que na noite a praia se recama,

em tanto a onda em paxião ama e desama,

envolveita nas névoas tutelares...

      Ría de Arousa, grávida de côres,

serea dos atlánticos amores

que acarinhache a minha infância ingela,

fai-me um recanto no argacento colo,

um sartego onde durma ao teu arrolo

no mais esquivo côm da túa orela!


En 1919 comezou na Universidade de Santiago de Compostela os estudos de Filosofía e Letras, que logo cambiou polos de Dereito. Ese mesmo ano publicou o artigo “Teatro de antaño en Santiago”, o seu primeiro traballo nun xornal. O 25 de xullo de 1922 empezou a colaborar na revista Nós, que fundaran Risco, Pedrayo e Cuevillas e á que logo se uniría Castelao; e ata 1936 son constantes os traballos de Bouza en Nós, tanto colaboracións poéticas como achegas sobre arqueoloxía, prehistoria, etnografía e literatura galega.


Formou parte do grupo de mozos galeguistas que en 1923 fundou o Seminario de Estudos Galegos, no que se acabou integrando a xente do Grupo Nós. Colaborou en diversas seccións do Seminario creadas en 1923, nas de Historia, Artes e Letras e Etnografía, dirixidas por Cabeza de León, Castelao e Risco, respectivamente; en seccións creadas en 1926, a de Prehistoria dirixida por Cuevillas e a de Arqueoloxía e Historia da Arte a cargo de Carro García; e tamén se integrou na de Historia da Literatura, que en 1933 comezou a dirixir Filgueira Valverde. 


Pensionado polo Centro de Estudios Históricos en 1929 viaxou á Bretaña francesa; e con López Cuevillas, en 1933, fixo unha viaxe de estudos a Portugal, onde afianzou relacións con investigadores lusos que continuou ata a súa morte, sendo un dos intelectuais galegos máis estimados en Portugal, como ten sinalado García Martínez, discípulo seu no Padre Sarmiento. Proba do recoñecemento intelectual no alén Miño foi o seu nomeamento por diversos asociacións como a Sociedade de Xeografía de Lisboa, a Asociación de Arqueólogos Portugueses, a Sociedade “Martins Sarmento” de Guimarães e o Instituto Histórico de Minho.

En 1925 publicou a súa única obra narrativa Cabalgatas en Salnés, ambientada na Galicia decimonónica, onde busca a atemporalidade, como logo fará na poesía, tal como sinalou Vilavedra. En 1933 editou o poemario Nao senlleira, que xunto con Cantiga nova que se chama ribeira de Cunqueiro, publicada no mesmo ano, constitúen o nacemento do neotrobadorismo, movemento poético que buscaba unha renovación da tradición poética medieval. Dado que moitos dos poemas do libro xa se publicaran entre 1925 e 1932, pode dicirse que é Bouza-Brey quen realmente pon os alicerces desta vangardista corrente literaria. 

Nao senlleira ten como mascarón de proa dous versos de Meendinho relativos ó mar e á soidade, temas recorrentes na obra de Bouza-Brey. A paisaxe mariña do libro é “unha transposición da paisaxe da alma, da comunidade do individuo co contorno que se integra plenamente na natureza”, e nesta obra a nao é o símbolo axial, tal como sinalou Ramiro Fonte, quen, por outra parte, fala do feito paradóxico de que o iniciador do neotrobadorismo non a siga a cultivar esta corrente cando outros autores –Blanco Amor, Filgueira, X. M. Álvarez Blázquez, o propio Cunqueiro– levaron esa corrente a un gran esplendor. O poemario Seitura (1955) só conten algúns poemas encadrables no neotrobadorismo.
En 1944 participou na creación do Instituto de Estudios Gallegos “Padre Sarmiento”, un sucedáneo do Seminario de Estudos Galegos que o franquismo eliminara e que ata os anos 60 anos non usou o galego nas súas publicacións. Bouza-Brey logrou que se acabasen integrando no Padre Sarmiento os ourensáns Martínez Risco, López Cuevillas e Otero Pedrayo, despois de superar alguhas xustificables reticencias. Polo que respecta a Pedrayo, que fora o derradeiro presidente do Seminario de Estudos Galegos, en marzo de 1945 en carta-poema a Cabanillas dicía que non era do Instituto “Padre Sarmiento” por fidelidade ó Seminario de Estudos Galegos (“Ao Seminario/ gardo fieldá, e ao rexo xuramento”). 

No Instituto Sarmiento Bouza-Brey dirixiu a sección de Arqueoloxía (logo Arqueoloxía e Prehistoria), onde nos anos 60 e 70 entrou xente nova, que contribuíu ó enorme dinamismo de áreas como a arqueoloxía e a prehistoria, a etnografia e o folclore, que fixo que o galego tivese xa unha certa presencia nos traballos da institución. E esa xente nova á que transmitiu o seu profundo galeguismo participaría a mediados dos anos 70 na creación do Museo do Pobo Galego, inaugurado en 1977, obra que Bouza-Brey non puido chegar a ver xa que morreu no mes de S. Xoán de 1973. Está enterrado en Cortegada de Miño, de onde era a súa muller.
Ingresou na carreira xudicial en 1929 e traballou como xuíz de primeira instancia na Estrada, Lleida e Pontevedra e como maxistrado nas Audiencias de Pontevedra e Oviedo. Nos anos 50 instalouse en Compostela para exercer privadamente como avogado. Bouza-Brey foi un gran erudito, un polígrafo ávido de saber e coñecemento, a quen non lle foi alleo calquera tema que tivese que ver con Galicia, o que explica a súa abundante e variada bibliografía. 

Con López Cuevillas, é un dos sistematizadores da prehistoria galega; e neste eido salientan os estudios sobre o paleolítico galego (con X. Mª Álvarez Blázquez), o megalítico e a cultura castrexa. Como epigrafista analizou as inscricións romanas de Galicia e as divinidades do panteón galaico prerromano e como numismático son importantes os seus traballos sobre a época sueva. Como historiador salientan os seus traballos sobre a época xermánica, pero tamén se centrou noutros períodos, como proba a monografía de 1965 El señorío de Villagarcía desde su fundación hasta su marquesado, 1461-1655. E como heraldista editou en 1933 Escudos de Rianxo, con debuxos de Castelao. 

No eido da arte, estudiou a imaxinería compostelá, con traballos sobre os escultores Ferreiro e Gambino. E como etnógrafo o seu labor destaca en tres apartados: a literatura popular, con publicación de varios cantigueiros, entre eles Cantigas populares de Arousa (1933); a etnografía espiritual, con textos como La mitología gallega del agua en el Noroeste hispánico, discurso de ingreso na Real Academia Galega en 1941; e a etnomedicina, con moi diversos traballos, entre eles “A ponte dos padriños. Un rito menopédico” (1965), relativo ó ritual cristián-pagán dos bautizos prenatais que se celebraban en nunha ponte sobre o Umia, en Pontearnelas, lugar do Salnés onde se encontran os concellos de Ribadumia, Vilanova de Arousa e Cambados. Tamén se ocupou do “latín” que usan algúns oficios ambulantes galeos en “Os cesteiros galegos de Mondariz e a súa fala gremial” (1954)

Tamén é importante o seu labor relativo a autores galegos do séc. XIX, como Añón, Alberte Camino, Aguirre, Pondal e, particularmente, Rosalía de Castro, cuxa biografía investigou con moito rigor. En 1963, no centenario de Cantares gallegos publicou unha edición desta obra iniciadora do Rexurdimento literario galego.

A calidade das súas investigacións fixo que participase en moi diversas reunións científicas e que se lle concedese a honra de ser membro de diversas institucións. Foi membro numerario da RAG e de diversas asociacións portuguesas, como xa indiquei; pero tamén foi correspondente da Real Academia da Historia, membro da Sociedade Española de Antropoloxía e Etnografía, do Instituto Internacional de Antropoloxía de París, da Sociedade de Folklore de Brasil e do Instituto Arqueolóxico Alemán.

Foi a vida de Fermín Bouza-Brey unha total entrega ó galeguismo e á investigación do ser de Galicia e dos galegos de onte e de hoxe.

